
http://zerfaliu.altervista.org  

 

Celesti tesoru 
(canto natalizio tradizionale in sardo) 

 

 
 
Celesti tesoru 
d’eterna allegria, 
dormi vida e coru, 
riposa anninnia. 
 
Angelus cantai 
a su Fill’e Maria. 
 
1. In d’unu portali 
nasciu c’est Gesus 
misteriu prus 
non est s’uguali, 
tra duus animalis 
Giuseppi e Maria. 
 
2. Riposa Signori, 
dormi Fillu amau, 
o Verbu incarnau 
fattu Redentori; 
po su peccadori 
patis s’agonia. 
 
3. Dormi cun cuntentu 
non prangias ancora 
hat a beni s’ora 
de su patimentu; 
vasu de argentu 
plenu de allegria. 
 
4. Dormi prend’e oru, 
soli riluxenti, 
raiu risplendenti; 
de eternu tesoru; 
chi salvat su moru 
de sa presonìa. 
 
5. Dormi cun riposu, 
dormi fillu miu, 
divinu pippiu 
de su mundu gosu 
fillu graziosu 
de s’anima mia. 
 
6. Pippiu graziosu 
benignu e giocondu 
luxe de su mundu 
e de is santus gosu 
Gesus amorosu 
de is giustus ghia. 

 
7. Angelus e santus 
spiritus divinus, 
cun is serafinus 
bengan tottu cantus 
po biri is ispantus 
de custu pippiu. 
 
8. Su xelu dimostrat 
bellus resplendoris, 
finzas is pastoris 
umilis si prostrant 
e tottus dimostrant 
signus de allegria. 
 
9. A su Creadori 
gloria in s’altura, 
a sa creatura 
paxi cun amori, 
mannu e minori 
gosit allegria. 
 
10. Soberanu altesa 
divinu Cupidu, 
poita ses nascidu 
in tanta poberesa 
immensa grandesa 
celesti tesoru. 
 
11. Celesti bambinu 
Rei gloriosu, 
fruttu graziosu 
de su puru sinu 
o Rei divinu 
t’amu e t’adoru. 
 
12. De salt’orienti 
incarnada rosa, 
Mamma sa diciosa 
de s’Onnipotenti; 
non isciu comenti 
custu menescìa. 
 
13. Partu su prus santu 
de eterna memoria 
o de s’altu gloria 
e de s’inferru ispantu 
siat foras su plantu 
su luttu e s’agonia. 

14. Partu su prus dignu 
de su esaltau, 
de s’immaculau 
Angioni benignu; 
isprigu e disignu 
chi stimu e adoru. 
 
15. Su xelu est mirendi 
cun giubilu e cantu 
cun timori e ispantu, 
s’inferru est tremendi 
is giustus fadendi 
festa e allegria. 
 
16. Is supremus corus 
de is serafinus, 
cun dulcis clarinus 
bellus e decorus, 
duplican sonorus 
cantus de allegria. 
 
17. Sendi Gesù Cristu 
comenti ses solu? 
Unicu consolu 
de su coru tristu! 
Fillu chi assistu 
Deus chi adoru! 
 
18. Giuseppi diciosu, 
ti podis lamai. 
Podendi mirai 
su Rei poderosu, 
e tenni su gosu 
che gosat Maria. 
 
19. Ti biu fasciau 
in poberus pannus 
po pagai is dannus 
de s’omini errau; 
sendu Fillu amau 
chi no ddu depia. 
 
20. Is bonus pastoris 
sunti vigilendi, 
s’intendint cantendi 
celestis cantoris, 
cun grandus onoris 
bandat a Maria. 
 
21. Bandant currendi 
cun meda fervori, 
su Rei minori 
adorant preghendi 
de coru offerendi 
is donus insoru. 
 

 
 
22. Celu, terra e mari 
e tott’is elementus, 
fei festa attentus 
a su Rei immortali, 
in d’unu portali 
est su veru Messia. 
 
23. De is ermosuras 
tui ses su flori, 
dormi salvadori 
de is creaturas; 
gosus e ternuras 
luxi e allegria. 
 
24. Sendi de sa gloria 
Rei soberanu 
su corpus umanu 
tenis in memoria; 
ddi logras vittoria 
cun culpa pentìa. 
 
25. Istat in su fenu 
e cun pagus pannus 
cun grandus affannus 
su Rei Nazarenu; 
chini su terrenu 
arricchit de oru. 
 
26. De fruttas e floris 
fecundat sa terra, 
e s’istat in gherra 
cun medas doloris; 
po is peccadoris 
cumenzat sa via. 
 
27. Sanguini innocenti 
de su primu istanti 
su coru amanti 
ti donat clementi; 
cuntempla comenti 
riscattat su moru. 
 
28. Nomini gloriosu 
pigat de Gesus, 
calendu de sus 
Deus amorosu; 
beni piedosu 
po tui su Messia. 
 
29. O Gesus salvadori 
de s’umana genti, 
deus pazienti; 
deus de amori, 
de su peccadori 
cust’est su tesoru. 

30. Nomini che alcanzas 
dogna vittoria 
nomini in sa gloria 
is nominis avanzas, 
dignu de alabanzas 
de dogna gerarchìa. 
 
31. In celu ses gosu 
in Terra consolu, 
a s’Inferru solu 
Tui ses penosu: 
nomini amorosu, 
t’amu e t’adoru. 
 
32. Su xelu t’inchinat 
su soli t’adorat 
de tui s’innamorat 
s’anima meschina 
de s’inferru ruina, 
de su mundu ghia. 
 
33. Ses de Paradisu 
in eterna gloria 
a s’omini vittoria 
speranza e risu; 
cumpliu est s’avvisu 
de s’alta profezìa. 
 
34. De soliu eminenti 
abbandonas su gosu 
e lamas piedosu 
is de s’orienti 
e generalmenti 
su mundu in coru. 
 
35. Reis sapientis 
reis de bundadi 
cun felicidadi 
a tui presentis; 
tant’obbedientis 
a s’istella nodia. 
 
36. Benint is tres Reis 
tottus inclinaus 
tant’umiliaus 
tottu unidamenti 
portant in presenti 
incensu, mirra e oru. 
 

37. Benint premurosus 
cun grand’allegria, 
ddis mostrat sa via 
cun raius luminosus; 
benint pomposus 
cun grandu decoru. 
 
38. Si firmat sa stella 
in alt’e sa grutta, 
de cantu fiat brutta 
es bennia prus bella 
o mistica cella 
de grand’allegria. 
 
39. T’adorant cuntentus 
cun grandu fervori 
de s’altu Signori 
gosant is portentus, 
cantus godimentus 
cun custu tesoru. 
 
40. Principis e reis 
e dogna signoria, 
cun meda allegria 
si prostrant a peis, 
est Rei de is Reis, 
chi amu e adoru. 
 
41. A su propriu istanti 
presentant is donus, 
custus Reis bonus 
a Gesus amanti, 
cun fide costanti 
a su fill’e Maria. 
 
42. Che a Deus gloriosu 
che a Rei Soberanu, 
che a poberu umanu 
donu preziosu; 
accetta piedosu: 
mirra, incensu e oru. 
 
Celesti tesoru 
d’eterna allegria, 
dormi fida e coru, 
riposa anninnia. 
Angelus cantai 
a su fill’e Maria. 

